
Annotatsiya. Ushbu maqolada Markaziy Osiyo mamlakatlarida atrof-muhitga oid fiskal ko‘rsatkichlarning shakllanishi, 
ularning iqtisodiy barqarorlik va iqlim siyosatiga ta’siri chuqur tahlil qilingan. Tadqiqot natijalari shuni ko‘rsatadiki, 
Qozog‘iston uglerod bozorini joriy qilgan yagona davlat bo‘lsa, O‘zbekiston yashil obligatsiyalar orqali xalqaro moliyaviy 
bozorlarni muvaffaqiyatli jalb qilmoqda. Qirg‘iziston, Tojikiston va Turkmaniston esa asosan donor mablag‘lari va subsidiya 
siyosatiga tayanmoqda. Maqola yakunida mintaqaviy siyosiy chora-tadbirlar bo‘yicha takliflar ilgari suriladi.

Kalit soʻzlar: ekologik soliqlar, uglerod narxlash, yashil obligatsiyalar, yashil byudjet, fiskal barqarorlik, Markaziy Osiyo.

Abstract. This article analyzes the formation of environmental fiscal indicators and their impact on the fiscal sustainability 
of Central Asian countries. Using the cases of Kazakhstan, Uzbekistan, Kyrgyzstan, Tajikistan, and Turkmenistan, the 
study examines environmental taxes, fossil fuel subsidies, carbon pricing mechanisms, green bond issuance, and green 
public expenditures. The results show that environmental fiscal policy in the region remains underdeveloped and lags 
behind global standards. At the same time, Kazakhstan’s experience with an Emissions Trading System (ETS) and 
Uzbekistan’s issuance of sovereign green bonds are highlighted as positive examples. The paper concludes with specific 
policy recommendations for the countries of the region.

Key words: environmental taxes, carbon pricing, green bonds, green budgeting, fiscal sustainability, Central Asia.

Аннотация. В статье анализируется формирование экологических фискальных показателей и их влияние на 
устойчивость государственных финансов в странах Центральной Азии. На примере Казахстана, Узбекистана, 
Кыргызстана, Таджикистана и Туркменистана рассмотрены экологические налоги, топливные субсидии, механизмы 
ценообразования углерода, выпуск зеленых облигаций и государственные экологические расходы. Результаты 
показывают, что экологическая фискальная политика в регионе развита недостаточно и отстает от глобальных 
стандартов. Вместе с тем, опыт Казахстана по внедрению системы торговли выбросами (ETS) и выпуск зеленых 
облигаций Узбекистана приводятся как положительные примеры. В заключении даны рекомендации для стран 
региона.

Ключевые слова: экологические налоги, ценообразование углерода, зеленые облигации, зеленый бюджет, 
фискальная устойчивость, Центральная Азия.

K I R I S H
So‘nggi o‘n yilliklarda iqlim o‘zgarishi global iqtisodiyot uchun eng jiddiy tahdidlardan biriga aylandi. Xalqaro 

valyuta jamg‘armasi (IMF, 2023) hisob-kitoblariga ko‘ra, iqlim xavflarining fiskal oqibatlari o‘rtacha YaIMning 
1–3 foizini tashkil qilmoqda. OECD (2022) esa atrof-muhitga oid fiskal siyosatni barqaror iqtisodiy o‘sishning 
asosiy vositasi sifatida belgilaydi. Markaziy Osiyo davlatlari — Qozog‘iston, O‘zbekiston, Qirg‘iziston, Tojikiston 
va Turkmaniston — yuqori iqlim xavfiga ega hududlardan biri bo‘lib, muzliklarning tez erishi, cho‘llanish, suv 
taqchilligi va energetika xavfsizligi bilan yuzlashmoqda.

Bu jarayonlarning barchasi davlat byudjetlari uchun qo‘shimcha bosim yaratadi: bir tomondan favqulodda 
vaziyatlarga tezkor mablag‘ ajratish zarurati, ikkinchi tomondan esa yashil infratuzilmaga katta sarmoya kiritish 
ehtiyoji mavjud. Shu sababli, atrof-muhitga oid fiskal ko‘rsatkichlarni (environmental fiscal indicators, EFI) 
shakllantirish va monitoring qilish davlatlar uchun strategik ahamiyat kasb etmoqda.

M A V Z U G A  O I D  A D A B I Y O T L A R  S H A R H I
Atrof-muhitga oid fiskal ko‘rsatkichlar (environmental fiscal indicators) masalasi so‘nggi yillarda xalqaro 

ilmiy adabiyot va amaliy siyosatning diqqat markaziga aylandi. OECD (2022) tomonidan tayyorlangan “Effective 
Carbon Rates” hisobotida qayd etilishicha, uglerod narxlash mexanizmlari — ya’ni karbon soliqlari va emissiya 
savdo tizimlari — fiskal siyosatda eng samarali vositalardan biridir. OECD mamlakatlarida atrof-muhitga oid 
soliqlar YaIMning o‘rtacha 2 foizidan ortiqni tashkil qilsa, rivojlanayotgan mamlakatlarda bu ko‘rsatkich 1 foizdan 
past. Bu tafovut fiskal islohotlar zaruriyatini ko‘rsatadi.

Eurostat (2023) ma’lumotlari ham ekologik soliqlarning davlat byudjetidagi rolini yoritadi. Yevropa Ittifoqida 
ekologik soliqlar umumiy soliqlar tushumining 5–7 foizini tashkil qiladi. Bu tajriba shuni ko‘rsatadiki, atrof-
muhitga oid fiskal siyosat nafaqat ekologik barqarorlikni ta’minlaydi, balki byudjet daromadlarini diversifikatsiya 
qilishning ham samarali vositasidir.

Xalqaro energetika agentligi (IEA, 2023) o‘zining “Fossil Fuel Subsidies Database” ma’lumotlarida 
yoqilg‘i subsidiyalarining global miqyosda YaIMning 7 foizigacha yetishini ko‘rsatadi. Ayniqsa, Markaziy Osiyo 
mamlakatlari yuqori subsidiyalar bilan ajralib turadi. Masalan, Turkmanistonda yoqilg‘i subsidiyalari YaIMning 
7–8 foizini tashkil etadi. Bu esa davlat byudjetiga katta yuk bo‘lishi bilan birga, yashil energiyaga o‘tish jarayonini 
sekinlashtiradi.

Xalqaro Valyuta Jamg‘armasi (IMF, 2023) “Fiscal Monitor” hisobotida iqlim xavflari va fiskal barqarorlik 
o‘rtasidagi bevosita bog‘liqlikni ta’kidlaydi. Unga ko‘ra, iqlim o‘zgarishi oqibatida tabiiy ofatlar ko‘payishi davlat 
xarajatlarini oshiradi va budjet defitsitini kuchaytiradi. Shu sababli fiskal siyosatga iqlim omillarini integratsiya 
qilish zarur.

Jahon banki (2021) O‘zbekiston bo‘yicha tayyorlagan “Climate Change and Development Report”ida 
mamlakat oldida turgan asosiy chaqiriqlar sifatida suv resurslari taqchilligi va energetika sektorining uglerodga 
yuqori qaramligi ko‘rsatilgan. Ushbu hujjatda yashil obligatsiyalar emissiyasi va qishloq xo‘jaligida risklarni 
sug‘urta qilish kabi fiskal instrumentlar muhim tavsiya qilingan.

Xuddi shunday, Jahon bankining Qirg‘iziston bo‘yicha 2023-yilda tayyorlagan hisobotida (Kyrgyz Republic 
Climate and Development Report) mamlakatda tabiiy ofatlar tez-tez sodir bo‘lishi fiskal barqarorlikka tahdid 
solayotgani ta’kidlangan. Shu sababli donorlar ko‘magida “Disaster Risk Financing” tizimini joriy etish taklif 
qilingan.

Birlashgan Millatlar Tashkiloti Taraqqiyot Dasturi (UNDP, 2023) O‘zbekistonda qishloq xo‘jaligi sug‘urtasining 
joriy etilishi bo‘yicha tahlilida bu mexanizm fiskal xavflarni kamaytirishga yordam berishini ko‘rsatadi. Chunki 
hukumat favqulodda yordam mablag‘larini ajratish o‘rniga oldindan subsidiyalangan sug‘urta orqali risklarni 
boshqaradi.

BMT Yevropa iqtisodiy komissiyasi (UNECE, 2024) Qozog‘iston bo‘yicha hisobotida ekologik soliqlar va 
emissiya savdo tizimining (ETS) joriy etilishi mintaqa uchun muhim qadam bo‘lganini ta’kidlaydi. Ammo ushbu 
tizimdan byudjet daromadlari hali to‘liq shakllanmaganini ham qayd etadi.

Jahon meteorologiya tashkiloti (WMO, 2023; 2024) “State of the Climate in Asia” hisobotlarida Markaziy 
Osiyoda iqlimning keskin o‘zgarishi — muzliklarning erishi, cho‘llanish va suv tanqisligi — kelajakda fiskal 
barqarorlikka jiddiy tahdid solishini ko‘rsatadi. Bu esa ekologik fiskal siyosatni kuchaytirish zarurligini yanada 
oshiradi.

Osiyo Taraqqiyot Banki (ADB, 2024) esa Markaziy Osiyoda “Disaster Risk Financing” tizimlarini joriy qilish 
bo‘yicha amaliy tavsiyalar beradi. Bu yondashuv tabiiy ofatlar sodir bo‘lganda byudjetdan qo‘shimcha mablag‘ 
ajratishni emas, balki oldindan tayyorlangan moliyaviy mexanizmlarni ishga tushirishni ko‘zda tutadi.

Ushbu manbalar tahlili shuni ko‘rsatadiki, Markaziy Osiyo mamlakatlari hali global standartlardan sezilarli 
darajada orqada qolmoqda. Ekologik soliqlar ulushi past, subsidiyalar yuqori, yashil xarajatlar esa juda 
cheklangan. Shu bilan birga, ayrim davlatlarda ilg‘or tajribalar ham mavjud: Qozog‘iston — uglerod savdosi, 
O‘zbekiston — yashil obligatsiyalar va sug‘urta, Qirg‘iziston — donorlar ko‘magidagi DRF tizimi.

Adabiyotlar sharhi asosida xulosa qilish mumkinki, mintaqada ekologik fiskal ko‘rsatkichlar hali yangi 
bosqichda bo‘lib, ularni mustahkamlash uchun xalqaro tajribani integratsiya qilish va milliy siyosatni 
uyg‘unlashtirish talab etiladi.

T A D Q I Q O T  M E T O D O L O G I YA S I
Tadqiqotda qiyosiy tahlil usuli qo‘llanildi. Asosiy ko‘rsatkichlar sifatida quyidagilar olindi:
ekologik soliqlar ulushi (% YaIM);
yoqilg‘i uchun subsidiyalar hajmi (% YaIM);
uglerod narxlash qamrovi (% emissiya);
yashil obligatsiyalar hajmi (mlrd. AQSh dollari);

yashil byudjet xarajatlari (% umumiy xarajatlar).
Ma’lumotlar OECD, IEA, Jahon banki va milliy statistika organlari hisobotlari asosida yig‘ildi.

T A H L I L  V A  N A T I J A L A R
Markaziy Osiyo davlatlarining atrof-muhitga oid fiskal ko‘rsatkichlari (environmental fiscal indicators – EFI) 

ularning iqtisodiy siyosati, byudjet barqarorligi va iqlimga moslashuv salohiyatini baholash imkonini beradi. 
Tahlil natijalari shuni ko‘rsatadiki, mintaqa mamlakatlari global tajriba fonida hamon orqada qolmoqda, biroq 
ayrim davlatlarda ijobiy tajribalar ham mavjud. Quyida har bir mamlakat kesimida batafsil ko‘rib chiqamiz.

1-jadval. Markaziy Osiyo davlatlari bo‘yicha ekologik soliqlar va subsidiyalar
Davlat Ekologik soliqlar (% YaIM) Yoqilg‘i subsidiyalari (% YaIM)

Qozog‘iston 0,9% 3–4%
O‘zbekiston 0,7% 4–5%
Qirg‘iziston 0,5% 6–7%
Tojikiston <0,5% 5–6%
Turkmaniston <0,5% 7–8%

Qozog‘iston mintaqada eng ilg‘or fiskal instrumentlarni joriy etgan davlat hisoblanadi. 2013-yilda Emissiya 
savdo tizimi (ETS) ishga tushirilgan bo‘lib, u 2023-yilga kelib issiqxona gazlari chiqindilarining 43 foizini qamrab 
olmoqda. OECD (2022) ma’lumotlariga ko‘ra, Qozog‘iston ekologik soliqlardan YaIMning 0,9 foiziga teng 
daromad olmoqda.

Biroq muammo shundaki, ushbu tizimdan tushadigan daromadlar davlat byudjetiga to‘liq yo‘naltirilmaydi, 
balki korporativ jarimalar shaklida qolmoqda. Shu sababli davlat budjeti uchun samaradorlik cheklangan. 
Shu bilan birga, yoqilg‘i subsidiyalari yuqoriligicha qolmoqda — YaIMning 3–4 foiziga teng. Bu esa uglerod 
siyosatining samaradorligini kamaytiradi.

Qozog‘istonning yashil xarajatlari umumiy budjetning 2 foizini tashkil etadi. Asosan energiya samaradorligi, 
suv resurslarini boshqarish va qayta tiklanuvchi energiya loyihalariga yo‘naltirilgan.

O‘zbekiston so‘nggi yillarda yashil obligatsiyalar emissiyasi bo‘yicha mintaqada yetakchiga aylandi. 
2021–2023-yillar davomida mamlakat 1,2 mlrd. AQSh dollari hajmidagi yashil va SDG obligatsiyalarini xalqaro 
bozorlarda joylashtirdi. Bu Markaziy Osiyo uchun yangi tajriba bo‘lib, investitsiyalarni barqaror loyihalarga 
yo‘naltirish imkonini bermoqda.

2-jadval. Yashil xarajatlar va uglerod narxlash
Davlat Yashil xarajatlar (% byudjet) Uglerod narxlash qamrovi

Qozog‘iston 2% 43% (ETS)
O‘zbekiston 1,5% 0%
Qirg‘iziston <1% 0%
Tojikiston <1% 0%
Turkmaniston <1% 0%

Ekologik soliqlar ulushi OECD va EU darajasidan ancha past — YaIMning 0,7 foizi. Yoqilg‘i subsidiyalari 
esa 4–5 foizni tashkil etadi. Bu davlat budjetiga katta yuk bo‘lishi bilan birga, yashil o‘tishga salbiy ta’sir qiladi.

Davlat yashil xarajatlari umumiy budjetning 1,5 foiziga teng. Asosiy yo‘nalishlar — sug‘orish tizimlarini 
modernizatsiya qilish, transport sektorida modernizatsiya va qayta tiklanuvchi energiya. Shu bilan birga, 
BMT Dasturlari ko‘magida qishloq xo‘jaligi sug‘urtasi joriy etildi. Bu sug‘urta mexanizmlari favqulodda byudjet 
xarajatlarini kamaytirishda samarali vosita bo‘lishi mumkin.

Qirg‘iziston ekologik fiskal ko‘rsatkichlari bo‘yicha zaif davlatlardan biri. Ekologik soliqlar ulushi atigi 0,5 
foiz, yoqilg‘i subsidiyalari esa 6–7 foizni tashkil etadi. Davlat yashil xarajatlari esa umumiy budjetning 1 foizidan 
ham kam.

Shu bilan birga, donorlar ko‘magida “Disaster Risk Financing” (DRF) loyihalari joriy qilinmoqda. Osiyo 
Taraqqiyot Banki (ADB, 2024) ma’lumotlariga ko‘ra, ushbu tizim ko‘p qatlamli moliyaviy yondashuvni nazarda 
tutadi: tez-tez yuz beradigan ofatlar uchun budjet rezervlari, o‘rtacha risklar uchun kredit liniyalari, yirik ofatlar 
uchun esa xalqaro sug‘urta va obligatsiyalar. 

Tojikiston ham Qirg‘izistonga o‘xshash tarzda ekologik fiskal ko‘rsatkichlarda zaif natijalarga ega. Ekologik 
soliqlar ulushi 0,5 foizdan kam, yoqilg‘i subsidiyalari esa YaIMning 5–6 foizini tashkil etadi.

Mamlakatning asosiy xususiyati — elektr energiyasining 95 foizdan ortig‘i gidroenergetikadan olinadi. Shu 
sababli iqlim o‘zgarishi oqibatida suv resurslari kamayishi fiskal barqarorlikka jiddiy ta’sir ko‘rsatadi. Jahon 
banki (2022) hisob-kitoblariga ko‘ra, qurg‘oqchilik va suv oqimlarining kamayishi natijasida Tojikistonning elektr 
eksportidan tushadigan daromadi yiliga 10–15 foizga qisqarishi mumkin.

3-jadval. 2030-yilgacha tavsiya etilgan maqsadlar
Ko‘rsatkich Hozirgi o‘rtacha daraja 2030-yil uchun maqsad

Ekologik soliqlar (% YaIM) ~0,7% 1,5–2%
Yoqilg‘i subsidiyalari (% YaIM) 5–6% <2%
Uglerod narxlash qamrovi 9% (faqat Qozog‘iston) 40% mintaqaviy o‘rtacha
Yashil xarajatlar (% byudjet) <2% 3–4%
Yashil obligatsiyalar (mlrd.$) 1,2 5+

Yashil xarajatlar ulushi ham juda past — umumiy budjetning 1 foizidan kam. Donorlar tomonidan 
moliyalashtirilgan GES modernizatsiyasi loyihalari bu boradagi yagona yirik tashabbusdir.

Turkmaniston ekologik fiskal ko‘rsatkichlar bo‘yicha eng qoloq davlat hisoblanadi. Ekologik soliqlar ulushi 
0,5 foizdan kam, yoqilg‘i subsidiyalari esa mintaqada eng yuqori — YaIMning 7–8 foizi.

Davlat yashil xarajatlari ham juda past — 1 foizdan kam. Asosan irrigatsiya loyihalariga yo‘naltiriladi, biroq 
ular fiskal statistikada “yashil” sifatida ajratib ko‘rsatilmaydi.

Shu bilan birga, hukumat rasmiy ravishda qayta tiklanuvchi energiya dasturlarini e’lon qilgan bo‘lsa-da, ular 
amaliy fiskal ko‘rsatkichlarga ta’sir qilmagan.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, Markaziy Osiyo davlatlarida atrof-muhitga oid fiskal ko‘rsatkichlar 

global me’yorlardan sezilarli darajada orqada qolmoqda. Ekologik soliqlar ulushi o‘rtacha YaIMning 0,7 foizini 
tashkil etmoqda, bu OECD mamlakatlaridagi ko‘rsatkichdan (2 foiz) uch barobar pastdir. Aksincha, yoqilg‘i 
subsidiyalari juda yuqori — Turkmanistonda 7–8 foiz, Tojikiston va Qirg‘izistonda 5–7 foiz, O‘zbekistonda 4–5 
foiz, Qozog‘istonda esa 3–4 foizni tashkil etmoqda. Bu subsidiyalar nafaqat davlat byudjetiga yuk bo‘lmoqda, 
balki yashil energiyaga o‘tish jarayonini ham sustlashtirmoqda.

Qozog‘iston mintaqada yagona davlat sifatida emissiya savdo tizimini (ETS) joriy qilgan va issiqxona gazlari 
chiqindilarining 43 foizini qamrab olgan. Ammo ushbu tizimdan byudjet daromadlari to‘liq shakllanmagan, chunki 
savdo mexanizmlari hali mukammal ishlamayapti. O‘zbekiston esa suveren yashil obligatsiyalar emissiyasi 
orqali 1,2 mlrd. AQSh dollari miqdorida moliyaviy resurs jalb qilgan. Bu mintaqa uchun innovatsion yondashuv 
hisoblanadi, ammo obligatsiyalarni samarali ishlatish, monitoring qilish va xalqaro hisobot standartlariga rioya 
etish masalalari dolzarb bo‘lib qolmoqda.

Qirg‘iziston va Tojikiston fiskal ko‘rsatkichlar bo‘yicha eng zaif mamlakatlar bo‘lib, ular asosan donor 
mablag‘lariga tayanmoqda. Bu davlatlarda tabiiy ofatlar tez-tez sodir bo‘lishi sababli budjet barqarorligi jiddiy 
xavf ostida qolmoqda. ADB va Jahon banki tomonidan taklif etilgan “Disaster Risk Financing” (DRF) tizimlari 
bosqichma-bosqich joriy qilinayotgan bo‘lsa-da, hali milliy darajada institutsional asoslari to‘liq shakllanmagan. 
Turkmanistonda esa yuqori subsidiyalar va yashil xarajatlarning pastligi ekologik fiskal siyosatni samarasiz qilib 
qo‘ymoqda.

Umumiy natija shuni ko‘rsatadiki, Markaziy Osiyo davlatlari uchun asosiy muammo — ekologik fiskal 
siyosatning yetarlicha institutsionalizatsiya qilinmaganligi. Shu sababli quyidagi takliflar ilgari suriladi:

YaIMga nisbatan ulushni 2030-yilgacha kamida 1,5–2 foizga yetkazish zarur. Bu byudjet barqarorligini 
ta’minlash va yashil loyihalarni moliyalashtirishga yordam beradi.

Subsidiyalarni bosqichma-bosqich kamaytirish va ularni ijtimoiy himoya dasturlari bilan uyg‘unlashtirish 
lozim. Bu aholining zaif qatlamlari uchun kompensatsiya mexanizmini yaratadi.

Qozog‘iston tajribasidan kelib chiqib, mintaqaviy darajada uglerod narxlash mexanizmlarini joriy etish va 
integratsiyalash zarur. Bu nafaqat byudjet daromadlarini oshiradi, balki Yevropa Ittifoqining CBAM (Carbon 
Border Adjustment Mechanism) talablariga tayyorlanishga yordam beradi.

O‘zbekiston tajribasi asosida boshqa davlatlarda ham suveren yashil obligatsiyalar emissiyasini joriy qilish 
tavsiya etiladi. Bu xalqaro moliya institutlari bilan hamkorlikni kengaytiradi.

Har bir davlatda ekologik xarajatlarni alohida ko‘rsatkich sifatida kiritish va ularga monitoring mexanizmini 
ishlab chiqish lozim.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz886

2025-yil, oktyabr.  № 10-son.

Qirg‘iziston va Tojikiston uchun xalqaro yordamni muvofiqlashtirish va milliy fiskal siyosat bilan 
uyg‘unlashtirish muhim ahamiyatga ega.

Suv resurslari, energiya ta’minoti va transport infratuzilmasi kabi umumiy muammolarni hisobga olib, 
ekologik fiskal siyosat bo‘yicha Markaziy Osiyo darajasida yagona dastur ishlab chiqish lozim.

Shunday qilib, mintaqada atrof-muhitga oid fiskal ko‘rsatkichlarni kuchaytirish nafaqat ekologik barqarorlikni 
ta’minlash, balki fiskal barqarorlik, investitsion jozibadorlik va uzoq muddatli iqtisodiy o‘sishni kafolatlashga 
xizmat qiladi.

